
REPUBLIKA E KOSOVËS / REPUBLIKA KOSOVA 

                                                                                                        

Kom.Dh.Shk.II.nr.1541/2023 

 

GJYKATA KOMERCIALE E KOSOSVËS, Dhomat e Shkalles se Dytë, në kolegjin e 

përbërë nga gjyqtarët Faton Bajrami, kryetar i kolegjit, Krenar Berisha dhe Saranda Bogaj – 

Sheremeti, anëtare të kolegjit, në çështjen juridike kontestimore të propozuesit Media Group 

Publico L.L.C me seli ne Prishtinë, të cilën sipas autorizimit e përfaqëson Ardi Shita dhe Taulant 

Ferizi qe te dytë avokat në Prishtinë, kundër  kundërshtarit të sigurimit New Born Media L.L.C  

me seli ne Prishtinë, të cilën sipas autorizimit e përfaqëson Arlind Fetahu dhe Blerim Halimi qe te 

dytë avokat në Prishtinë, për shkak të  caktimit të masës së sigurisë, duke vendosur lidhur me 

ankesën e kundepropozuesit të masës së sigurimit, të parashtruar kundër aktvendimit të Gjykatës 

Komerciale te Kosovës, Dhomat e Shkalles se Parë, Departamenti për Çështje Ekonomike, 

KE.nr.387/2023, i datës 22.06.2023, në seancën e kolegjit të mbajtur me dt.22/11/2023, mori këtë:                                                             

A K T V E N D I M 

REFUZOHET si e pabazuar ankesa e kundërshtarit të masës së sigurimit “New Born 

Media L.L.C  me seli ne Prishtinë, ndërsa aktvendimi i Gjykatës Komerciale – Dhomat e shkallës 

së parë - Departamenti për Çështje Ekonomike, KE.nr.387/2023, i datës 22.06.2023, 

VËRTETOHET. 

 A r s y e t i m 

Gjykata Komerciale e Kosovës – Dhomat e shkallës së parë-Departamenti për Çështje 

Ekonomike, me aktvendimin e ankimuar KE.nr.2633/22 e datës 05/05/2023, në piken I të 

dispozitivit të aktvendimit e ka aprovuar pjesërisht si të bazuar propozimin e propozuesit të masës 

së sigurimit duke vendosur si ne vijim:  

I. APROVOHET pjesërisht si i bazuar propozimi i propozuesit të masës së sigurimit 

Media Group L.L.C., CAKTOHET masa e sigurimit në llogaritë bankare të 

kundërshtarit të sigurimit New Born Media L.L.C, dhe detyrohen Bankat 

Komerciale në Republikën e Kosovës që të bëjnë bllokimin e llogarive bankare të 

New Born Media L.LC, me NUI 811463593, deri në shumën prej 6,360.00 € 

(gjashtë mijë e treqind e gjashtëdhjetë euro). 

II. REFUZOHET pjesërisht si i pabazuar propozimi i propozuesit të masës së sigurimit 

Media Group L.L.C., për caktimin e masës së sigurimit ndaj kundërshtarit të 

sigurimit New Born Media L.L.C., mbi shumën e aprovuar në pikën I. të 

dispozitivit, në shumën prej 9,640.00 € (nëntë mijë e gjashtëqind e dyzet euro). 

III. OBLIGOHET propozuesi i masës së sigurimit Media Group L.L.C., që brenda 

afatit prej dyzet (40) ditesh pas plotfuqishmërisë së këtij aktvendimi, t'i paraqes 

Gjykatës provën se ka paraqitur padi lidhur me këtë çështje juridike. 

IV. Në rast se nuk veprohet sipas pikës II të dispozitivit të këtij aktvendimi, Gjykata 

me Aktvendim të veçantë do ta anuloj masën e sigurimit të caktuar sipas 

Aktvendimit KE.nr. 387/23 të datës 22.06.2023. 

V. Ky vendim i dërgohet palëve ndërgjyqëse dhe të gjitha bankave që operojnë në 

tregun e Republikës së Kosovës. 

VI. Kjo masë e sigurimit vlen deri në nxjerrjen e një vendimi tjetër në këtë çështje. 

 

 

Kundër këtij aktvendimi në afatin ligjor ka paraqitur ankesë kundërshtari i sigurimit, për 

shkak të shkeljes së dispozitave të procedurës kontestimore me propozim që Gjykata Komerciale 

– Dhomat e Shkallës së Dytë, aktvendimin KE.Nr.387/23 të dt.22.06.2023 ta ndryshon duke e 

aprovuar si të bazuar ankesën e kundërshtarit të sigurimit, ashtu që të refuzohet propozimi i 

propozuesit të sigurimit për caktimin e masës së sigurimit ndaj kundërshtarit të sigurimit. 

  

Propozuesi i sigurimit, me parashtresën e datës 08.08.2023 ka dhënë përgjigje në ankesë, 

duke i kundërshtuar ne tërësi pretendimet ankimore dhe duke i propozuar gjykatës se shkalles se 

dyte qe te refuzoj ankesën e kundërshtarit te sigurimit si te pabazuar dhe te vërtetoj vendimi e 

atakuar 

 

Gjykata Komerciale e Kosovës – Dhomat e shkallës së dytë, i shqyrtoi shkresat e lëndës, 

aktvendimin e atakuar, pretendimet ankimore, e pas vlerësimit të tyre në bazë të nenit 194 të LPK-

së gjeti se: 

- Ankesa është e pabazuar. 

   Nga shkresat e lëndës rrjedh se propozuesi i masës së sigurisë Media Group Publico L.L.C 

me seli ne Prishtinë, pranë gjykatës së shkallës së parë ka paraqitur propozim për caktimin e masës 

së sigurisë ndaj kundërshtarit të sigurimit New Born Media L.L.C  me seli ne Prishtinë, duke i 

propozuar gjykatës që ta aprovohet propozimi për caktimin e masës së përkohshme të sigurimit 

me te cilën i ndalohet kundërshtarit te sigurimit te i bllokohen llogarite bankare deri ne shumen e 

mjeteve ne lartësi prej 16,000.00, deri ne përfundimin e çështjes kryesore me vendim te 

plotfuqishëm. 

  Gjykata e shkallës së parë duke vendosur sipas propozimit për caktimin e masës së sigurimit, 

me aktvendimin e atakuar, e ka aprovuar propozimin e propozuesit për caktimin e masës së 

sigurisë, pjesërisht si të bazuar, duke vlerësuar se janë plotësuar kushtet ligjore të parapara me 

Nenin 297 par.1 pikat a) dhe b) të LPK-së  

  Gjykata e shkallës së dytë nisur nga kjo gjendje e çështjes vlerëson se përfundimi dhe 

qëndrimi i gjykatës së shkallës së parë është i drejtë dhe si i tillë mund të pranohet, pasi që 

aktvendimi i atakuar nuk është i përfshirë në shkelje të dispozitave të procedurës kontestimore të 

nenit 181 par.1 e lidhur me nenin 297 të LPK-së dhe nenin 182 par.2 pika n) të LPK-së, e që 

përbejnë arsye për anulimin e këtij aktvendimi.  

   Gjykata Komerciale e Kosovës – Dhoma e shkallës së dytë, e pranon vlerësimin juridik të 

gjykatës së shkallës së parë si të rregullt dhe të ligjshëm, për arsye se aktvendimi i atakuar nuk 

është përfshirë me  shkelje thelbësore të dispozitave të procedurës kontestimore nga neni 182 par.2, 

pika b), g), j), k) dhe m) të LPK-së e po ashtu drejtë është zbatuar edhe e drejta materiale, e të cilat 

shkaqe ankimore i vështron gjykata e shkallës së dytë sipas detyrës zyrtare e në bazë të nenit 194 

të LPK-së.  

Kushtet dhe procedura për përcaktimin e masës së sigurimit përcaktohet me nenin 297 të 

LPK-së. Sipas nenit 297.1 nën pikën a) dhe b) të LPK-së parashihet se: “Masa e sigurimit mund 

të caktohet: a) në qoftë se propozuesi i sigurimit e bënë të besueshme ekzistimin e kërkesës apo të 

së drejtës subjektive të tij , dhe b) në qoftë se ekziston rreziku se pa caktimin e masës së këtillë pala 

kundërshtare do të mund ta pamundësonte apo vështirësonte dukshëm realizimin e kërkesës, 

sidomos me tjetërsimin e pasurisë së vet, me fshehjen e saj, me ngarkimin apo me ndonjë mënyrë 

tjetër, me të cilën do ta ndryshonte gjendjen ekzistuese të gjërave, ose në ndonjë mënyrë tjetër do 

të ndikonte negativisht në të drejtat e propozuesit të sigurimit”.  

Kjo gjykatë i vlerësoi edhe pretendimet ankimore të kundërshtarit të  masës së sigurimit, 

mirëpo të njëjtat i vlerësoi si të pa bazuar.  

Bazuar në të lartcekurat, Gjykata Komercialë te Kosovës – Dhoma e Shkallës së Dytë  

konsideron se janë plotësuar kushtet e përcaktuara me nenin 297.1 nën pikën a) dhe b) të LPK-së, 

që të caktohet masa e sigurimit, sepse në rastin konkret propozuesi e ka bërë të besueshëm 

ekzistimin e kërkesës apo të së drejtës subjektive të tij dhe ekziston rreziku se pa caktimin e masës 

së tillë propozuesit do t`i shkaktohej dëm i konsiderueshëm i cili vështirë do të mund të riparohej. 

Nga të cekurat u vendos sikurse në dispozitiv  në bazë të nenit 195.1 nën pikën d) e lidhur 

me nenin 209 par.1 nën pikën b) të LPK-së. 

GJYKATA KOMERCIALE E KOSOVËS, 

Dhomat e shkallës së dytë, 

Kom.Dh.Shk.II.nr.1541/2023, dt.22.11.2023 

 

 

                                                                                                 Kryetari i kolegjit-gjyqtari  

Faton Bajrami, d.v 

 

 


